
DEĊIŻJONI TAL-AWTORITÀ GĦALL-PARTITI POLITIĊI EWROPEJ U L-

FONDAZZJONIJIET POLITIĊI EWROPEJ  
tal-24 ta’ Jannar 2025 

LI TIMPONI SANZJONI LILL-FONDAZZJONI POLITIKA EWROPEA 
“FONDAZZJONI GĦALL-ISTUDJI PROGRESSIVI EWROPEJ” 

(It-test bl-Ingliż biss huwa awtentiku) 
 

L-AWTORITÀ GĦALL-PARTITI POLITIĊI EWROPEJ U L-FONDAZZJONIJIET 
POLITIĊI EWROPEJ 
  
Wara li kkunsidrat 
− it-Trattat dwar il-Funzjonament tal-Unjoni Ewropea, u b’mod partikolari l-Artikolu 224 

tiegħu, 
− ir-Regolament (UE, Euratom) Nru 1141/2014 tal-Parlament Ewropew u tal-Kunsill tat-22 

ta’ Ottubru 2014 dwar l-istatut u l-finanzjament tal-partiti politiċi Ewropej u l-
fondazzjonijiet politiċi Ewropej, kif emendat1 (minn hawn ’il quddiem ir-“Regolament 
(UE, Euratom) Nru 1141/2014”), u b’mod partikolari l-Artikoli 22, 27 u 29 tiegħu, 

 
Billi: 
 
FATTI U PROĊEDURA 
 
(1) Il-Fondazzjoni għall-Istudji Progressivi Ewropej (minn hawn ’il quddiem “FEPS”) 

għandha s-sede tagħha fi Brussell, il-Belġju u ġiet irreġistrata bħala fondazzjoni politika 
Ewropea permezz ta’ deċiżjoni tal-31 ta’ Awwissu 2017 tal-Awtorità għall-Partiti 
Politiċi Ewropej u l-Fondazzjonijiet Politiċi Ewropej (minn hawn ’il quddiem l-
“Awtorità”) (ĠU 2017/C 425/10). 

 
(2) Wara s-sottomissjoni tar-rapporti finanzjarji annwali tal-FEPS għas-sena finanzjarja 

2023 fit-28 ta’ Ġunju 2024 u wara l-mistoqsijiet tal-Awtorità dwar dan, li għalihom l-
FEPS wieġbet b’mod partikolari fl-10 ta’ Ottubru 2024, l-Awtorità saret konxja li l-
FEPS, irrappreżentata mis-Segretarju Ġenerali tagħha, kienet daħlet fi ftehim qafas 
datat Jannar 2023 mal-Fabian Society, grupp ta’ riflessjoni politiku li l-FEPS tiddikjara 
bħala organizzazzjoni membru, b’sede f’Londra, fir-Renju Unit, rigward il-kontenut u 
l-finanzjament ta’ attività intitolata “Konferenza tas-Sena l-Ġdida bejn l-FEPS u l-
Fabian Society” (minn hawn ’il quddiem il-“Ftehim Qafas”).  

 
(3) L-objettiv tal-attività ġie deskritt fil-Ftehim Qafas kif ġej: “[...] Il-konferenza ta’ din is-

sena se tagħmel enfasi fuq il-programm għall-poter tal-Labour Party tar-Renju Unit. Din 

                                                 
1 ĠU L 317, 4.11.2014, p. 1, kif emendat bir-Regolament (UE) 2018/673 tal-Parlament 
Ewropew u tal-Kunsill tat-3 ta’ Mejju 2018, ĠU L 114I, 4.5.2018, p. 1, u bir-Regolament (UE, 
Euratom) 2019/493 tal-Parlament Ewropew u tal-Kunsill tal-25 ta’ Marzu 2019, ĠU L 85I, 
27.3.2019, p. 7. 

se ġġib perspettiva madwar l-Ewropa billi teżamina matul il-jum x’jistgħu jitgħallmu dawk 
li jfasslu l-politika tar-Renju Unit mill-iżviluppi reċenti f’pajjiżi oħra. 
Il-konferenza se tiġi segwita minn ktieb, li jibni fuq it-temi diskussi, li se jippreżenta 
madwar 10 inizjattivi ta’ politika reċenti minn madwar l-Ewropa li nirrakkomandaw li jiġu 
adottati mil-Labour Party tar-Renju Unit fil-perjodu ta’ qabel l-elezzjoni li jmiss.  
L-objettiv tal-ġurnata se jkun li tinħoloq opportunità għal-Labour Party tar-Renju Unit 
biex jippreżenta l-programm ta’ politika emerġenti tiegħu u biex il-kelliema u d-delegati 
jipproponu u jiddibattu ideat ta’ politika addizzjonali għal adozzjoni possibbli”. 

 
(4) Il-konferenza msemmija fil-Ftehim Qafas effettivament saret f’format ibridu fil-21 ta’ 

Jannar 2023 (minn hawn ’il quddiem il-“konferenza”), u dawk il-parteċipanti li 
attendew personalment iltaqgħu f’Londra, ir-Renju Unit. L-aġenda tal-konferenza 
tibqa’ disponibbli online sal-lum fuq is-sit web tal-Fabian Society bħala “Konferenza 
tas-Sena l-Ġdida 2023 bejn l-FEPS u l-Fabian Society”, bis-sottotitolu “Perkors għall-
Poter”, li għaliha s-sit web tal-FEPS, fuq paġna ddedikata bl-istess sottotitolar, 
jipprovdi link. Il-vidjows tal-konferenza huma ppubblikati mill-Fabian Society fil-
media soċjali, li huma inkorporati fuq is-siti web tal-Fabian Society u tal-FEPS. 
Mill-bidu u matul il-konferenza, il-kelliema għamlu referenzi għal elezzjonijiet futuri 
fir-Renju Unit, il-Labour Party tar-Renju Unit, u ssottolinjaw ir-rwol tal-konferenza 
f’dak ir-rigward. B’mod partikolari, [omissis], is-Segretarju Ġenerali tal-Fabian 
Society, enfasizza fl-introduzzjoni tiegħu:  “[...] L-għan tal-lum huwa li nħarsu ’l 
quddiem għall-2023, u l-2023 hija sena assolutament kritika għal-Labour Party, 
minħabba li sa dan iż-żmien is-sena d-dieħla l-partit se jkun fuq livell elettorali. [...] 
Għalhekk mill-bidu tal-2024 jeħtieġ li nkunu lesti biex dan iseħħ fi kwalunkwe ħin. U 
dan ifisser li fl-2023 għandna naħdmu biex infasslu l-pjattaforma ta’ politika xierqa 
għal dan. Se jkun hemm xi laqgħat kritiċi li l-partit se jkollu matul is-sena, mhux l-
anqas il-Konferenza tal-Partijiet fejn se jintlaħaq qbil dwar il-pjanijiet ewlenin ta’ dik 
il-pjattaforma. U nittamaw li l-Fabian Society jista’ jkollha rwol verament importanti 
bħala pjattaforma u bħala post għad-dibattitu matul dak iż-żmien, li jibda llum. 
Għandna lista fenomenali ta’ shadow ministers , u ta’ esperti, u intom stess bħala d-
delegati biex niddibattu f’liema direzzjoni sejra l-pjattaforma politika tax-xellug 
Brittanika. Se nkunu qed nisimgħu proposti emerġenti mil-Labour Party, se nkunu qed 
niddibattu f’liema qagħda tinsab il-politika, u wkoll fejn għad fadal il-lakuni [...]. U l-
ewwel kelliem tagħna se jkun qed jippreżenta aġenda ekonomika, aġenda li - ejjew 
inkunu onesti - tirbaħ jew titlef l-elezzjonijiet għal-Labour Party”. Fir-rigward tal-
FEPS, huwa qal “[...] Din hija konferenza konġunta mal-Fondazzjoni għall-Istudji 
Progressivi Ewropej, u matul il-jum se jkun hemm kontributi minn kelliema 
internazzjonali li joffru perspettiva għad-dibattiti tagħna tar-Renju Unit minn madwar 
l-Ewropa u lil hinn minnha [...]”. 
[omissis], id-Direttur tal-FEPS, irrimarkat fl-introduzzjoni tagħha wara dan “[...] X’qed 
jiġri fir-Renju Unit, x’qed jiġri ġewwa l-Fabian Society u l-Labour Party, huwa 
dibattitu assolutament rivoluzzjonarju u importanti. Tista’ tħalli f’idejna, aħna kuntenti 
ħafna li nagħmlu parti minn dan, biex nikkontribwixxu kemm nistgħu [...]”.  
Wara l-introduzzjoni, [omissis] MP, imħabbar bħala “shadow chancellor tal-Labour 
Party”, ta diskors ewlieni. 
Minn hemm ’il quddiem, tliet sessjonijiet paralleli koprew is-suġġetti li ġejjin:  
-  L-aġenda tax-xellug għall-Prosperità u t-Tkabbir bi: [omissis] MP, [omissis], 

[omissis], [omissis] . President: [omissis].  
-  L-aġenda tax-xellug għall-Edukazzjoni u t-Tfal bi: [omissis] MP, [omissis] 

MEP, [omissis], [omissis], [omissis]. President: [omissis].  

-  L-aġenda tax-xellug dwar Setgħat Devoluti bi: [omissis], [omissis], [omissis], 
[omissis], [omissis]. President: [omissis]. 

Il-plenarja reġgħet tlaqqgħet għal “indirizz internazzjonali” ta’ madwar 7 minuti minn 
[omissis], Viċi President tal-Parlament Ewropew, Membru tal-Parlament Ewropew, 
Grupp S&D, li sar permezz ta’ video stream.  
Segwiet sessjoni plenarja bis-suġġett “L-aġenda tax-xellug għar-Rebħ tal-
Elezzjonijiet” bi: [omissis] MP, [omissis], [omissis], Dr [omissis], [omissis]. 
President: [omissis].  
Kien hemm żewġ “Avvenimenti addizzjonali fl-ikliet ta’ nofsinhar” li koprew is-

suġġetti li ġejjin:  
-  Fabian Women’s Network – Il-Labour Party kif jindirizza s-saħħa u l-benesseri 

ta’ persuni ta’ karnaġġjon skura? Ma’: [omissis] MP, [omissis], Dr [omissis], 
[omissis]. President: [omissis].  

-  Young Fabians – Għaliex iż-żgħażagħ jivvutaw lil-Labour Party, u għaliex se 
jibqgħu mal-Labour Party – Diskussjoni Informali.  

Is-“Sessjonijiet paralleli ta’ wara nofsinhar” koprew is-suġġetti li ġejjin:  
-  L-aġenda tax-xellug għall-Ambjent: [omissis] MP, Cllr Dr [omissis], [omissis], 

[omissis], [omissis], President: [omissis].  
-  L-aġenda tax-xellug għall-Gran Brittanja fid-Dinja: [omissis] MP, [omissis], 

Cllr [omissis], [omissis], [omissis].  
-  L-aġenda tax-xellug għall-Faqar u l-Inugwaljanza: [omissis] MP, [omissis], Dr 

[omissis], [omissis], Cllr [omissis] . President: Cllr [omissis].  
-  L-aġenda tax-xellug biex Jingħeleb il-Populiżmu: [omissis] MP, [omissis], 

[omissis], [omissis], Prof. [omissis], [omissis], President: [omissis].  
Is-“Sessjonijiet paralleli finali” koprew is-suġġetti li ġejjin:  
-  L-aġenda tax-xellug għas-Saħħa u l-Kura: [omissis] Membru tal-Parlament 

Ewropew, [omissis], Dr [omissis], Dr [omissis], Dr [omissis], President: 
[omissis].  

-  L-aġenda tax-xellug għall-Kriminalità u s-Sigurtà: [omissis] MP, Cllr 
[omissis], [omissis], [omissis] , [omissis] . President: [omissis].  

-  L-aġenda tax-xellug għat-Trasport: [omissis] MP, [omissis], Cllr [omissis], 
[omissis], [omissis]. President: [omissis].  

Il-parteċipanti reġgħu ltaqgħu għal darb’oħra għal “indirizz internazzjonali” ta’ 
madwar 25 minuta mill-Viċi President tal-Parlament Ewropew [omissis], 
b’introduzzjoni ta’ [omissis], Direttur tal-FEPS. Dan ġie segwit minn diskors ta’ 
[omissis], b’introduzzjoni ta’ Cllr [omissis], u rimarki tal-għeluq minn [omissis], 
Segretarju Ġenerali tal-Fabian Society.  

 
(5) Il-ktieb previst fil-Ftehim Qafas ġie effettivament ippubblikat bit-titolu “Leading the 

Way - Lessons from Labour from Europe” (Inwittu t-Triq - Tagħlimiet għal-Labour 
Party mill-Ewropa), u kien disponibbli biex jitniżżel fuq is-sit web tal-FEPS fid-data 
tas-7 ta’ Lulju 2023 (minn hawn ’il quddiem il-“ktieb”). Sal-lum, it-test ta’ spjegazzjoni 
li jakkumpanjah disponibbli fuq is-sit web tal-FEPS huwa kif ġej: “Bl-elezzjoni tal-2024 
dalwaqt magħna, Labour Party rivitalizzat taħt [omissis] jidher li se jirreġistra l-ewwel 
rebħa tiegħu fi kważi żewġ deċennji. Iżda peress li dam ħafna żmien ’il bogħod mill-poter 
– tal-anqas f’Westminster – il-Labour Party kif jista’ jiżgura li se jġib bidla bl-aktar mod 
effettiv u effiċjenti possibbli? 
Aktar kmieni din is-sena, l-FEPS u l-Fabian Society talbu lill-politiċi u lill-attivisti minn 
madwar l-Ewropa biex jagħtu kliem ta’ parir għal-Labour Party tar-Renju Unit. It-

tweġibiet jiġbru flimkien għarfien mill-bogħod bħal minn Galați fil-Lvant tar-Rumanija u 
mill-viċin bħall-gvern tal-Labour Party f’Wales. 
Il-politiki msemmija f’din il-ġabra jistgħu jservu mhux biss bħala pjan ta’ azzjoni għal 
gvern futur tal-Labour Party, iżda bħala ispirazzjoni għalina lkoll – biex tfakkarna li, meta 
l-progressivi jkunu fil-poter, jistgħu jirriformaw lis-soċjetà għall-aħjar. 
“Inwittu t-triq” kien prodott flimkien mal-avveniment “Perkors għall-poter”.” 

 
(6)  Il-ktieb fih 10 kapitoli b’esperjenzi Ewropej dwar diversi oqsma ta’ politika, u jinkludi 

rimarki introduttorji miktuba mis-Segretarju Ġenerali u assistent editorjali tal-Fabian 
Society, u kelma ta’ għeluq minn [omissis], Direttur tal-FEPS:  

“Il-kontroll tal-Conservative Party fuq il-poter ġie mminat drastikament minn ġestjoni 
ekonomika ħażina, aġir mhux xieraq personali u ċaqliq politiku lejn il-lemin. U bl-
elezzjoni tal-2024 li ġejja dalwaqt, jidher li hemm Labour Party rivitalizzat taħt 
[omissis] li se jirreġistra l-ewwel rebħa tiegħu fi kważi żewġ deċennji.  
M’hemmx lok għall-kompjaċenza. Iżda d-differenzi kbar bejn il-pubbliku u l-partit Tory 
joffri lil-Labour Party mhux biss il-possibbiltà ta’ rebħa fl-2024, iżda l-prospett 
attraenti ta’ aktar minn mandat wieħed.  Biex naħtfu din l-opportunità, it-tim ta’ 
[omissis] jeħtieġ li jaħseb b’mod konkret dwar kif qed jippjana li jtejjeb il-ħajja tan-
nies fuq 5 snin, 10 snin, u 15-il sena. [...] 
Sfortunatament, il-Labour Party għandu biss ftit esperjenza reċenti ta’ gvern 
f’Westminster. Li nifhmu kif twettqu l-politiki progressivi fil-prattika f’pajjiżi 
komparabbli jista’ jservi bħala vantaġġ li jgħin fit-tħejjija għall-poter. Eżempji 
internazzjonali jistgħu jgħinu lil [omissis] u lit-tim tiegħu jirsistu għal bidla radikali 
mill-ewwel jum ta’ gvern tal-Labour Party. Iżda bl-istess mod, dawn jistgħu jgħinuna 
niftakru għaliex qed inwettqu dan ix-xogħol iebes kollu: meta jkunu fil-poter, il-
gvernijiet tax-xellug u l-amministrazzjonijiet sottonazzjonali jistgħu jistabbilixxu 
soċjetajiet fit-triq it-tajba għal futur aktar ġust, aktar demokratiku, u aktar reżiljenti” 
(introduzzjoni); u  
“[...] f’dik il-konferenza, kien hemm ottimiżmu reali għall-bidla fir-Renju Unit wara 
tant snin – wisq – snin ta’ tmexxija tal-Conservative Party. L-edituri u l-awturi jittamaw 
li, bħala inventarju tal-aħjar prattika, din il-ġabra tista’ tintuża bħala punt ta’ 
ispirazzjoni u ta’ ankrar għal ħafna skambji aktar eċċitanti bejn il-Labour Party u l-
kollegi madwar il-kontinent” (kelma tal-aħħar). 

 
(7) Skont il-Ftehim Qafas, is-sehem tal-FEPS fil-finanzjament tal-konferenza u tal-ktieb 

(minn hawn ’il quddiem imsejħa b’mod konġunt bħala l-“attività”), li kellu jkopri 
b’mod partikolari l-ispejjeż għall-kiri tal-kmamar, l-ivvjaġġar, l-istampar tal-kotba u l-
konsenja, kien ippjanat li jkun ta’ EUR 38 920.70, filwaqt li l-Fabian Society kellha 
tikkontribwixxi EUR 8 546. Fir-rapportar tagħha dwar l-implimentazzjoni baġitarja 
attwali sottomessa lill-Awtorità fit-28 ta’ Ġunju 2024 u għal darb’oħra fis-
sottomissjonijiet tagħha tal-10 ta’ Ottubru 2024, l-FEPS madankollu infurmat lill-
Awtorità li hija effettivament ipprovdiet ammont anqas għall-attività, EUR 35 960.09, 
li hija rrapportat ukoll li din kienet l-ispiża totali tal-attività. 

 
(8)  Permezz tal-ittra tal-5 ta’ Novembru 2024, l-Awtorità infurmat lill-FEPS li fetħet 

investigazzjoni dwar l-attività rrapportata bħala “Konferenza tas-Sena l-Ġdida 2023 
bejn l-FEPS u l-Fabian Society” u pprovdiet sommarju tal-fatti disponibbli dak iż-
żmien, kif ukoll valutazzjoni interim li biha din l-attività, sa fejn kienet iffinanzjata 
mill-FEPS, kienet tikkostitwixxi ksur tal-Artikolu 22(2) tar-Regolament (UE, Euratom) 

https://feps-europe.eu/event/pathway-to-power/

Nru 1141/2014, kemm minħabba finanzjament indirett tal-Labour Party tar-Renju Unit, 
kif ukoll minħabba li qabżet il-kompiti tal-fondazzjonijiet politiċi Ewropej kif elenkati 
fil-punt 4 tal-Artikolu 2 tal-istess Regolament. Fid-dawl ta’ dan, l-Awtorità tat lill-
FEPS l-opportunità li tikkummenta kif ukoll li tieħu miżuri korrettivi xierqa 
f’konformità mal-Artikolu 29 tar-Regolament (UE, Euratom) Nru 1141/2014, sas-6 ta’ 
Diċembru 2024. 

 
(9)  Fit-tweġiba tagħha tat-3 ta’ Diċembru 2024, l-FEPS ipprovdiet referenzi dokumentarji 

addizzjonali u kkontestat ir-rendikont fattwali tal-Awtorità kif ukoll il-valutazzjoni 
interim tagħha. Fir-rigward tar-rendikont fattwali, l-FEPS allegat b’mod partikolari li 
(i) l-attività kienet tinkludi diversi kelliema mill-UE, (ii) l-attività kopriet bħala parti 
integrali pubblikazzjoni li kienet ta’ suċċess kbir f’termini ta’ tniżżil, (iii) il-konferenza 
saret ħafna qabel elezzjoni fir-Renju Unit, (iv) l-attività kienet tikkonċerna l-“Labour 
Party” bħala moviment politiku usa’ u mhux il-“Labour Party tar-Renju Unit”, (v) il-
Fabian Society ma kinitx irrappreżentata żżejjed fil-konferenza u (vi) li l-Fabian 
Society kienet is-sieħba fl-attività, għall-kuntrarju tal-Labour Party tar-Renju Unit. Fir-
rigward tal-miżuri li ttieħdu, l-FEPS irrimarkat il-fatt li hija kienet saħħet ir-rabta bejn 
il-pubblikazzjoni u l-partijiet tal-konferenza tal-attività fuq is-sit web tagħha. Fir-
rigward tal-valutazzjoni tal-fatti fid-dawl tal-qafas legali, l-FEPS sostniet li l-attività 
kienet koperta mill-kompitu edukattiv u ta’ taħriġ tal-fondazzjonijiet politiċi Ewropej 
skont il-punt 4 tal-Artikolu 2 tar-Regolament (UE, Euratom) Nru 1141/2014. 

 
(10) Permezz tal-ittra tagħha tad-9 ta’ Diċembru 2024, l-Awtorità, filwaqt li qieset il-

kummenti u r-referenzi dokumentarji pprovduti mill-FEPS fit-3 ta’ Diċembru 2024, 
ipprovdiet rendikont komplementari tal-fatti u valutazzjoni, u fuq dik il-bażi reġgħet 
waslet għall-konklużjoni preliminari li sar ksur tal-Artikolu 22(2) tar-Regolament (UE, 
Euratom) Nru 1141/2014, li l-FEPS ma kienx adotta miżuri korrettivi, u li 
b’konsegwenza ta’ dan l-Awtorità, jekk l-elementi disponibbli għaliha kienu preċiżi u 
kompleti, kellha tissanzjona lill-FEPS skont l-Artikolu 29(2) u l-Artikolu 27(2)(b)(ii) 
tar-Regolament (UE, Euratom) Nru 1141/2014. L-Awtorità, f’konformità mal-Artikolu 
34 tagħha, ipprovdiet ukoll opportunità oħra lill-FEPS biex tikkummenta sal-10 ta’ 
Jannar 2025 qabel ma tieħu d-deċiżjoni finali tagħha.    

 
(11)  Permezz ta’ posta elettronika b’ittra mehmuża fl-10 ta’ Jannar 2025, l-FEPS ipprovdiet 

kummenti addizzjonali, u kkontestat b’mod partikolari il-valutazzjoni legali skont l-
Artikolu 22 tar-Regolament (UE, Euratom) Nru 1141/2014 mill-Awtorità. B’mod aktar 
speċifiku, l-FEPS sostniet li l-attività kienet koperta mill-possibbiltà li l-fondazzjonijiet 
politiċi Ewropej jippromwovu d-demokrazija f’pajjiżi terzi, kif previst fil-punt 4 tal-
Artikolu 2 tar-Regolament (UE, Euratom) Nru 1141/2014, infurmat lill-Awtorità li hija 
kienet ikkanċellat il-parteċipazzjoni finanzjarja tagħha fl-avveniment tas-Sena l-Ġdida 
tal-2025 u talbet laqgħa bil-għan li tifhem aħjar l-intenzjoni tal-Awtorità.  

 
(12) Wara din it-talba tal-aħħar, l-Awtorità rrimarkat permezz ta’ posta elettronika fl-14 ta’ 

Jannar 2025 li, minħabba ż-żewġ opportunitajiet li ngħataw qabel biex tikkummenta 
fid-dawl tal-analiżi dettaljata tal-Awtorità, ma kien hemm l-ebda rekwiżit li l-Awtorità 
tipprovdi informazzjoni addizzjonali bil-quddiem dwar l-intenzjoni tagħha jew 
opportunità oħra biex tikkummenta f’laqgħa qabel deċiżjoni finali attwali, iżda fl-
ispirtu ta’ bona fide filwaqt li tqis il-ħtieġa ta’ effiċjenza proċedurali, infurmat lill-FEPS 
li l-Awtorità madankollu tkun tista’ tqis kummenti jew dokumenti addizzjonali 
sottomessi lill-Awtorità qabel ma tittieħed deċiżjoni finali, jekk dawn jaslu sas-17 ta’ 

Jannar 2025. Madankollu, l-FEPS ma għamlitx użu minn dik il-possibbiltà, u minflok, 
permezz ta’ posta elettronika tal-21 ta’ Jannar 2025, iċċarat li “[...] aħna ma konniex 
qed nippreparaw għall-ebda sottomissjoni ulterjuri ta’ dokumenti fil-kuntest tal-
iskambji reċenti tagħna. Il-proposta li ssir laqgħa personalment fil-futur prevedibbli 
tirriżulta mit-twemmin tagħna li laqgħa ta’ din in-natura tista’ tipprovdi gwida 
operazzjonali għall-futur biex jiġi żgurat li fil-prattika tagħna ninternalizzaw l-elementi 
kollha tal-approċċ li huwa meqjus konformi mill-APF. Jekk ikun hemm opportunità 
għal tali laqgħa, aħna nippreparaw għaliha billi niġbru lista ta’ mistoqsijiet konkreti”. 

  
 
VALUTAZZJONI TAL-FATTI FID-DAWL TAL-QAFAS LEGALI 
 
(13)  Il-punt 4 tal-Artikolu 2 tar-Regolament (UE, Euratom) Nru 1141/2014 jipprevedi dan 

li ġej:  
 

“fondazzjoni politika Ewropea” tfisser entità li tkun formalment affiljata ma’ partit 
politiku Ewropew, li tkun irreġistrata mal-Awtorità skont il-kundizzjonijiet u l-
proċeduri stabbiliti f’dan ir-Regolament, u li permezz tal-attivitajiet tagħha, skont l-
għanijiet u l-valuri fundamentali segwiti mill-Unjoni, issaħħaħ u tikkomplementa l-
għanijiet tal-partit politiku Ewropew billi twettaq wieħed jew aktar mill-kompiti li 
ġejjin: 
(a) l-osservazzjoni, l-analiżi u l-kontribuzzjoni għad-dibattitu dwar kwistjonijiet ta’ 
politika pubblika Ewropea u dwar il-proċess ta’ integrazzjoni Ewropea; 
(b) l-iżvilupp ta’ attivitajiet marbuta ma’ kwistjonijiet ta’ politika pubblika Ewropea, 
bħalma hija l-għajnuna fis-seminars Ewropej, fit-taħriġ, fil-konferenzi u fl-istudji dwar 
kwistjonijiet bħal dawn bejn il-partijiet interessati ewlenin, inkluż l-organizzazzjonijiet 
taż-żgħażagħ u rappreżentanti oħra tas-soċjetà ċivili; 
(c) l-iżvilupp tal-kooperazzjoni sabiex tiġi promossa d-demokrazija, inkluż f’pajjiżi 
terzi; 
(d) isservi ta’ qafas għall-fondazzjonijiet politiċi nazzjonali, għall-akkademiċi, u għal 
atturi rilevanti oħra biex jaħdmu flimkien fil-livell Ewropew”. 

 
(14)  L-Artikolu 22(2) tar-Regolament (UE, Euratom) Nru 1141/2014, jipprevedi dan li ġej: 
 

“Il-finanzjament ta’ fondazzjonijiet politiċi Ewropej mill-baġit ġenerali tal-Unjoni 
Ewropea jew minn kwalunkwe sors ieħor m’għandux jintuża għall-ebda skop ieħor ħlief 
dak tal-finanzjament tal-kompiti tagħhom kif elenkati fl-Artikolu 2 il-punt (4) u biex 
jitħallas l-infiq marbut direttament mal-objettivi stabbiliti fl-istatuti tagħhom skont l-
Artikolu 5. B’mod partikolari m’għandux jintuża għall-finanzjament dirett jew indirett 
ta’ elezzjonijiet, ta’ partiti politiċi, jew kandidati jew fondazzjonijiet oħra.” 
 

(15) L-Artikolu 27(2) tar-Regolament (UE, Euratom) Nru 1141/2014 jipprevedi b’mod 
partikolari: 

 
“L-Awtorità għandha timponi sanzjonijiet finanzjarji fis-sitwazzjonijiet li ġejjin: 
[...] 
(b) ksur kwantifikabbli: 
[...] 
(ii) f’każ ta’ nuqqas ta’ konformità mar-rekwiżiti stipulati fl-Artikoli 21 u 22.” 

(16)    L-Artikolu 29(1) u (2), tar-Regolament (UE, Euratom) Nru 1141/2014 jipprevedi dan 
li ġej: 
 

“1. Qabel ma tittieħed deċiżjoni finali relatata ma’ xi waħda mis-sanzjonijiet 
imsemmija fl-Artikolu 27, l-Awtorità jew l-Uffiċjal Awtorizzanti tal-Parlament 
Ewropew għandhom jagħtu lill-partit politiku Ewropew jew lill-fondazzjoni politika 
Ewropea kkonċernati l-opportunità li jdaħħlu dawk il-miżuri meħtieġa biex tiġi 
rrimedjata s-sitwazzjoni fi żmien raġonevoli, li normalment m’għandux jaqbeż xahar. 
B’mod partikolari, l-Awtorità jew l-Uffiċjal Awtorizzanti tal-Parlament Ewropew 
għandhom jippermettu l-possibbiltà li jiġu korretti żbalji klerikali u aritmetiċi, li 
jingħataw dokumenti jew informazzjoni addizzjonali fejn meħtieġ jew li jiġu kkoreġuti 
l-iżbalji minuri li jista’ jkun hemm. 
 
2. Meta partit politiku Ewropew jew fondazzjoni politika Ewropea jonqsu milli jieħdu 
miżuri korrettivi fiż-żmien imsemmi fil-paragrafu 1, għandha tittieħed deċiżjoni 
rigward l-impożizzjoni tas-sanzjonijiet xierqa msemmija fl-Artikolu 27.” 

 
a) Rimarki introduttorji dwar il-qafas regolatorju 
 
(17) L-Artikolu 22(2) tar-Regolament (UE, Euratom) Nru 1141/2014 jipprojbixxi l-

finanzjament minn fondazzjonijiet politiċi Ewropej għal attivitajiet li jaqbżu l-kompiti 
stabbiliti fil-punt 4 tal-Artikolu 2 tar-Regolament (UE, Euratom) Nru 1141/2014. Il-
punt 4 tal-Artikolu 2 tar-Regolament (UE, Euratom) Nru 1141/2014 jiċċara li l-kompiti 
tal-fondazzjonijiet politiċi Ewropej ivarjaw minn dawk tal-partiti politiċi Ewropej li 
huma affiljati magħhom. Il-fondazzjonijiet politiċi Ewropej għandhom rwol importanti, 
jiġifieri dak li jirfdu u jikkomplementaw il-ħidma ta’ dawn tal-aħħar, u mhux li 
jirrepplikawha. Minflok, il-fondazzjonijiet politiċi Ewropej għandhom is-sett ta’ 
kompiti ġenwini tagħhom stess, imneħħija minn kompetizzjoni politika diretta fost il-
partiti politiċi. Barra minn hekk, l-Artikolu 3(3) tar-Regolament (UE, Euratom) Nru 
1141/2014 isaħħaħ din id-distinzjoni bejn il-fondazzjonijiet politiċi Ewropej u l-partiti 
politiċi Ewropej, peress li din id-dispożizzjoni tirrikjedi li l-finanzi u l-governanza 
tagħhom ikunu separati.  

 
(18) Il-kompiti tal-fondazzjonijiet politiċi Ewropej elenkati fil-punt 4 tal-Artikolu 2 tar-

Regolament (UE, Euratom) Nru 1141/2014 huma eżawrjenti u, fir-rigward tal-ittri (a), 
(b) u (d) tiegħu, huma marbuta b’mod espliċitu ma’ attivitajiet analitiċi, edukattivi jew 
ta’ taħriġ dwar l-affarijiet Ewropej: (a) “kwistjonijiet ta’ politika pubblika Ewropea”, 
“proċess ta’ integrazzjoni Ewropea”; (b) “kwistjonijiet ta’ politika pubblika Ewropea”; 
(d) “jaħdmu flimkien fil-livell Ewropew”. Estensjoni tal-attivitajiet tal-fondazzjonijiet 
politiċi Ewropej f’pajjiżi terzi tista’ tinstab fl-ittra (c) tal-punt 4 tal-istess Artikolu, fejn 
il-fondazzjonijiet politiċi Ewropej jistgħu jiżviluppaw ukoll “kooperazzjoni sabiex tiġi 
promossa d-demokrazija, inkluż f’pajjiżi terzi”. Il-formulazzjoni ta’ dan il-punt, kif 
jinqara wkoll fid-dawl tas-sentenza introduttorja tal-punt 4 tal-Artikolu 2 (“skont l-
għanijiet u l-valuri fundamentali segwiti mill-Unjoni”), tirreferi għall-promozzjoni tad-
demokrazija bħala sistema tal-gvern, mhux għall-parteċipazzjoni attiva fil-
kompetizzjoni tal-partit politiku f’pajjiż mhux tal-UE. Dan il-fehim huwa kkonfermat 
mill-Artikolu 21(1) tar-Regolament (UE, Euratom) Nru 1141/2014, li juri li anke fl-
Unjoni Ewropea, fl-elezzjonijiet għall-Parlament Ewropew, il-partiti politiċi Ewropej - 
mhux il-fondazzjonijiet - jistgħu jużaw il-finanzjament tagħhom biex jiffinanzjaw 
kampanji, u anke f’dan il-każ, il-kampanji tagħhom stess biss. 

(19)  Mill-Artikolu 22(2) tar-Regolament (UE, Euratom) Nru 1141/2014 jirriżulta wkoll li 

każ ieħor tal-projbizzjoni tal-finanzjament inkluż fih, għalkemm mhux l-uniku wieħed 
(“b’mod partikolari”), huwa għall-fondazzjonijiet politiċi Ewropej li jużaw il-
finanzjament għad-dispożizzjoni tagħhom biex jiffinanzjaw direttament jew 
indirettament elezzjonijiet, partiti politiċi, kandidati jew fondazzjonijiet oħra. 
Minħabba l-formulazzjoni alternattiva ta’ dik is-sentenza (“jew”), jiġi kostitwit ksur 
jekk iseħħ xi wieħed mill-użi ta’ finanzjament projbiti elenkati.  

 
(20) Fir-rigward ta’ finanzjament indirett b’mod aktar speċifiku, ta’ min ifakkar li l-għoti ta’ 

vantaġġ ta’ kwalunkwe tip lil partit politiku nazzjonali, mingħajr ma jġarrab l-ispejjeż 
dak il-partit, jikkostitwixxi finanzjament indirett tal-attivitajiet ta’ dan tal-aħħar (ara s-
Sentenza tal-Qorti Ġenerali tas-27 ta’ Novembru 2018, MENL vs il-Parlament, T-
829/16, EU:T:2018:840, il-punt 72). Tali finanzjament indirett iseħħ meta l-partit 
nazzjonali jikseb vantaġġ finanzjarju, anke jekk ma jkun hemm l-ebda trasferiment 
dirett ta’ fondi, pereżempju jekk il-partit nazzjonali jiffranka l-ispejjeż li kieku jkunu 
dovuti (Ibid.). Għall-finijiet ta’ dik il-valutazzjoni, għandha ssir referenza għal firxa ta’ 
elementi, b’mod partikolari elementi ġeografiċi u taż-żmien, u elementi li jikkonċernaw 
il-kontenut tal-miżura ffinanzjata (Ibid., fil-punt 83, u s-Sentenza tal-Qorti Ġenerali tas-
7 ta’ Novembru 2019, ADDE vs il-Parlament, T-48/17, EU:T:2019:780, il-punt 71). 

 
(21) Il-valutazzjoni skont l-Artikolu 22(2) tar-Regolament (UE, Euratom) Nru 1141/2014 

ma tiddependix minn jekk il-partiti jew il-fondazzjonijiet humiex membri - jew le - tal-
fondazzjoni politika Ewropea inkwistjoni jew jekk humiex affiljati magħha b’xi mod 
ieħor. Il-finanzjament dirett jew indirett tal-partiti jew tal-fondazzjonijiet kollha huwa 
pprojbit irrispettivament minn jekk humiex organizzazzjonijiet membri jew le, kemm 
jekk ikunu fil-livell Ewropew kif ukoll jekk ikunu fil-livell nazzjonali, jew jekk ikunux 
ġewwa jew barra l-Unjoni Ewropea, kif ikkonfermat ukoll mill-premessa 28 tar-
Regolament (UE, Euratom) Nru 1141/2014. 

 
(22) Barra minn hekk, dan isegwi mill-Artikolu 22(2) tar-Regolament (UE, Euratom) Nru 

1141/2014 kif jinqara b’mod konġunt mal-Artikolu 27(2)(b)(ii) tiegħu li “intenzjoni” 
jew in-nuqqas tagħha mhumiex fattur rilevanti għall-kwistjoni ta’ jekk l-Awtorità 
għandhiex tissanzjona ksur tal-Artikolu 22(2) tar-Regolament (UE, Euratom) Nru 
1141/2014. Ir-Regolament (UE, Euratom) Nru 1141/2014 fih biss referenza waħda għal 
imġiba intenzjonata, fl-Artikolu 27(2)(a)(vi) tiegħu, li madankollu mhijiex rilevanti 
f’dan il-każ. 

 
(23) Bis-saħħa tal-Artikolu 288 tat-Trattat dwar il-Funzjonament tal-Unjoni Ewropea, ir-

Regolament (UE, Euratom) Nru 1141/2014 huwa att legali vinkolanti u direttament 
applikabbli tal-Unjoni. L-effett legali tiegħu ma jiddependix minn gwida mill-Awtorità. 
Madankollu, l-Awtorità pprovdiet gwida dwar iċ-ċirkostanzi ta’ rilevanza prattika, 
kemm pubblikament kif ukoll fil-komunikazzjonijiet direttament lill-partiti u lill-
fondazzjonijiet politiċi Ewropej, li b’mod konsistenti fakkret li l-attivitajiet konġunti 
mal-partiti jew mal-fondazzjonijiet fil-livell nazzjonali ma kinux ipprojbiti fihom 
infushom, iżda li hemm limitazzjonijiet f’dan ir-rigward. B’mod aktar speċifiku, l-ittra 
tal-Awtorità lill-partiti politiċi u lill-fondazzjonijiet Ewropej kollha tat-30 ta’ 
Novembru 2022, bis-sottotitolu “It-tfassil ta’ attivitajiet konġunti b’sehem ta’ 
finanzjament xieraq - “Pagatur fil-kontroll” iddikjarat rigward l-Artikolu 22 tar-
regolament imsemmi li “[...] id-dispożizzjoni tirrikjedi li l-partiti politiċi Ewropej 

jiżguraw li tali attivitajiet ma jirriżultawx f’finanzjament indirett ta’ partit ieħor (l-
Artikolu 22(1) tar-Regolament), u fil-każ ta’ fondazzjonijiet politiċi Ewropej li tali 
attivitajiet ma jirriżultawx f’attivitajiet ta’ finanzjament indirett ta’ tali partit jew 
fondazzjoni oħra (l-Artikolu 22(2) tar-Regolament)”. L-ittra ddikjarat ukoll li l-
viżibbiltà, il-livell ta’ sjieda tas-sustanza u sehem ta’ kofinanzjament li jirriflettu l-
involviment ġenerali reali mill-partit politiku Ewropew jew mill-fondazzjoni politika 
Ewropea meta mqabbla mal-partiti jew l-organizzazzjonijiet fil-livell nazzjonali kienu 
fatturi rilevanti biex tiġi ddeterminata l-konformità. L-ittra żiedet li “[...] aktar ma jkun 
għoli s-sehem ta’ attività konġunta ffinanzjata mill-partit politiku Ewropew jew mill-
fondazzjoni politika Ewropea, aktar trid tkun għolja l-influwenza tal-partit politiku 
Ewropew jew tal-fondazzjoni politika Ewropea fuq l-attività inkwistjoni, kemm 
f’termini ta’ viżibbiltà kif ukoll fis-sustanza”. L-ittra fakkret ukoll li tali gwida hija “[...] 
mhux eżawrjenti u li r-Regolament jibqa’ l-kejl legali fi kwalunkwe każ”. Barra minn 
hekk, għandu jiġi nnotat f’dan il-kuntest li entità prudenti tista’ tkun mistennija tifhem 
il-kunċett ta’ finanzjament indirett anke fin-nuqqas ta’ gwida speċifika (ara s-Sentenza 
tal-Qorti Ġenerali tas-27 ta’ Novembru 2018, MENL vs il-Parlament, T-829/16, 
EU:T:2018:840, il-punt 72).  

 
 
 
 
b) Applikazzjoni għall-fatti tal-każ 
 
(24)  L-FEPS daħlet fi ftehim dwar il-finanzjament, u pprovdiet b’mod effettiv finanzjament 

għal attività fl-2023 li fittxet li tipprovdi kontribut għall-“perkors għall-poter” tal-
Labour Party tar-Renju Unit li kienet tikkonsisti f’żewġ komponenti: konferenza u 
pubblikazzjoni ta’ ktieb. 

 
i) Eċċess tal-kamp ta’ applikazzjoni tal-punt 4 tal-Artikolu 2 tar-Regolament (UE, Euratom) 
Nru 1141/2014 
(25) Il-finanzjament mill-FEPS tal-attività kien jikkonċerna l-għoti ta’ pariri prattiċi u 

appoġġ għal partit nazzjonali f’kompetizzjoni politika domestika f’pajjiż mhux tal-UE.  
 
(26) Il-kompiti stabbiliti fl-ittra (a) u (b) tal-punt 4 tal-Artikolu 2 tar-Regolament (UE, 

Euratom) Nru 1141/2014, mhumiex applikabbli f’dawn iċ-ċirkostanzi minħabba li 
huwa nieqes kontribut għal kwistjonijiet ta’ politika pubblika Ewropea jew il-proċess 
ta’ integrazzjoni Ewropea, kif previst minn dawn il-punti. Minflok, skont il-Ftehim 
Qafas, l-objettiv definit mill-konferenza stess kien li l-konferenza kellha tagħmel enfasi 
fuq “il-programm għall-poter tal-Labour Party tar-Renju Unit”. Il-konferenza kif fil-
fatt ġiet implimentata u sottotitolata “perkors għall-poter” hija kkonċernata minn oqsma 
ta’ politika settorjali rilevanti għal-Labour Party tar-Renju Unit, u għalhekk kienet 
iffukata kompletament fuq il-politika tal-partiti Brittaniċi. Il-kontributi Ewropej 
intużaw għall-vantaġġ ta’ wieħed mill-kontestanti f’dan l-ispazju politiku domestiku, 
mhux għad-dibattitu dwar kwistjonijiet ta’ politika Ewropea u lanqas għad-
diskussjonijiet dwar l-integrazzjoni Ewropea.  

 
 (27) Il-kompitu tal-fondazzjonijiet politiċi Ewropej “ l-iżvilupp tal-kooperazzjoni sabiex tiġi 

promossa d-demokrazija, inkluż f’pajjiżi terzi”, kif previst fl-ittra (c) tal-punt 4 tal-
Artikolu 2 tar-Regolament (UE, Euratom) Nru 1141/2014, lanqas ma japplika, għall-
kuntrarju ta’ dak li ddikjarat l-FEPS fl-ittra tagħha tal-10 ta’ Jannar 2025. L-appoġġ tal-

FEPS favur partit politiku speċifiku fir-Renju Unit permezz tal-finanzjament ta’ pariri 
mfassla apposta lejn “perkors għall-poter” mhuwiex kwistjoni li tiġi promossa d-
demokrazija bħala tali, iżda li wieħed ifittex li jaffettwa l-eżiti tal-kompetizzjoni 
politika f’demokrazija. 

 
(28) Fl-aħħar nett, l-ittra (d) tal-punt 4 tal-Artikolu 2 tar-Regolament (UE, Euratom) Nru 

1141/2014 ma tkoprix l-attività. L-FEPS lanqas ma “serva ta’ qafas” minħabba li l-
konferenza kienet fiżikament ospitata f’Londra, filwaqt li s-suġġetti dwar il-Labour 
Party tar-Renju Unit kienu fuq quddiem nett, u fejn id-Direttur tal-FEPS esprimiet il-
gratitudni tagħha li tagħmel parti u li għandha x-xewqa li tikkontribwixxi. L-attività 
lanqas ma kienet għall-“atturi biex jaħdmu flimkien f’livell Ewropew”, peress li l-atturi 
fil-mira kienu dawk mil-Labour Party tar-Renju Unit, jew ta’ rilevanza għalih, bħall-
għadd kbir ta’ kunsilliera u MPs Brittaniċi li kienu preżenti fil-konferenza, li jaħdmu 
lejn pjattaforma tal-politika tal-partiti tar-Renju Unit. Il-ktieb indirizza l-istess grupp 
fil-mira tar-Renju Unit. 

 
(29) F’dan il-kuntest, l-Awtorità qieset ukoll l-affermazzjoni tal-FEPS fis-sottomissjonijiet 

tagħha tat-3 ta’ Diċembru 2024 fejn l-attività kienet koperta mill-punt 4 tal-Artikolu 2 
tar-Regolament (UE, Euratom) Nru 1141/2014 minħabba li l-attività allegatament 
“kienet edukattiva, akkademika, u riflessiva fin-natura tagħha, kellha l-għan li 
tiddiskuti strateġiji usa’ fi ħdan il-moviment demokratiku soċjali b’enfasi speċifika fuq 
it-tagħlimiet għal-Labour Party mill-Ewropa”, u minħabba li allegatament kienet 
tikkonċerna moviment politiku usa’ ta’ “Labour” għall-kuntrarju tal-Labour Party tar-
Renju Unit speċifikament.  

 
(30) Madankollu, l-affermazzjonijiet tal-FEPS mhumiex konvinċenti. L-ewwel nett, it-

“tagħlimiet speċifiċi għal-Labour Party mill-Ewropa”, jiġifieri pariri u appoġġ għal 
partit barra mill-Unjoni Ewropea permezz ta’ esperjenzi Ewropej, mhijiex kwistjoni ta’ 
politika pubblika Ewropea jew kwistjoni ta’ integrazzjoni Ewropea, u diġà għal dik ir-
raġuni hija eskluża mill-kamp ta’ applikazzjoni tal-ittri (a) u (b) tal-punt 4 tal-Artikolu 
2 tar-Regolament (UE, Euratom) Nru 1141/2014. It-tieni, il-formulazzjoni ta’ tali pariri 
u appoġġ konkreti biex tiġi affettwata l-politika tal-partiti f’kompetizzjoni nazzjonali 
għall-vantaġġ ta’ partit wieħed u għad-detriment ta’ partit ieħor la hija ta’ natura 
edukattiva, akkademika u lanqas riflessiva. It-tielet, fid-dawl tad-diversi referenzi għal-
Labour Party tar-Renju Unit u għall-kompetizzjoni tal-politika tal-partiti fir-Renju Unit, 
kemm jekk fil-Ftehim Qafas, fil-konferenza jew fil-ktieb, l-allegazzjoni tal-FEPS li l-
attività kienet relatata mal-“Labour Party” bħala moviment politiku ġenerali, u mhux 
tal-Labour Party tar-Renju Unit speċifikament, mhijiex appoġġjata bil-fatti. Il-Ftehim 
Qafas kif ukoll l-attività kif kienet fil-fatt implimentata, kemm fil-konferenza kif ukoll 
fil-ktieb, kienu jikkonċernaw b’mod konkret ħafna l-“perkors għall-poter” tal-Labour 
Party tar-Renju Unit, u għalhekk dan huwa suġġett li jaqa’ barra mill-kwistjonijiet tal-
politika pubblika Ewropea.  

 
(31) B’konsegwenza ta’ dan, l-attività, li kienet tinkludi kemm il-konferenza kif ukoll il-

ktieb, ma kinitx taqa’ fl-ambitu tal-kompiti ta’ fondazzjoni politika Ewropea. 
 
ii) Finanzjament mill-FEPS għal entità politika fil-livell nazzjonali 
(32) Skont is-sottomissjonijiet tagħha tat-28 ta’ Ġunju 2024 u kif imtenni fis-

sottomissjonijiet tal-10 ta’ Ottubru 2024, l-FEPS fil-fatt għamlet disponibbli 
EUR 35 960.09 għall-attività ta’ hawn fuq. Fil-Ftehim Qafas, ġie previst ukoll sehem 

ta’ finanzjament tal-Fabian Society ta’ EUR 8 546 lejn l-attività (li jinkludi l-
konferenza u l-ktieb).  

 
(33) Il-fatt li l-finanzjament - u anke s-sehem prinċipali tiegħu - ġie pprovdut mill-FEPS, 

imur kontra s-sustanza tal-attività, li kienet iċċentrata madwar il-Labour Party tar-Renju 
Unit. Il-konferenza, b’mod partikolari, kellha l-għan intenzjonat li “tikseb il-
pjattaforma ta’ politika t-tajba” bħala kontribut għal-Labour Party tar-Renju Unit, 
sabiex ikollha rwol fid-deċiżjonijiet li jittieħdu b’mod partikolari fil-Konferenza tal-
Partit tal-2023 ta’ dak il-partit, li min-naħa tagħha kienet relatata mal-elezzjonijiet fir-
Renju Unit li kienu mistennija għall-2024. Il-preżenza tal-FEPS, u tal-kelliema 
internazzjonali magħżula minnha, kienet sempliċiment strumentali għal dan, kif kien 
rikonoxxut fil-kliem introduttorju. Dan huwa kkonfermat ukoll mill-pożizzjoni 
ġeografika tal-konferenza f’Londra, l-attendenza tagħha mill-MPs tal-Labour Party tar-
Renju Unit, kif ukoll il-kontenut tal-maġġoranza l-kbira tas-sessjonijiet tal-konferenza 
u tal-ktieb, li kienu mfassla biex ikunu utli għal-Labour Party tar-Renju Unit. 

 
(34) Il-viżibbiltà konġunta tal-FEPS matul il-konferenza, kif ukoll tal-kelliema Ewropej fil-

konferenza li l-FEPS tiġbed l-attenzjoni għaliha fis-sottomissjonijiet tagħha, ma 
naqqsux il-kontenut politiku tar-Renju Unit predominanti ħafna tagħha, u lanqas in-
natura tal-attività bħala konsultattiva għal-Labour Party tar-Renju Unit espliċitament 
maħsuba skont il-Ftehim Qafas, u kkonfermata mill-implimentazzjoni attwali 
ppubblikata mill-FEPS innifisha (“perkors għall-poter”). Għal osservatur imparzjali, il-
konferenza tidher bħala avveniment purament orjentat lejn il-politika tar-Renju Unit 
għall-vantaġġ tal-Labour Party tar-Renju Unit (“sena kritika għal-Labour Party”, “Se 
nkunu qed nisimgħu proposti emerġenti mil-Labour Party, se niddibattu fejn tinsab il-
politika, u anke fejn għad fadal il-lakuni”), u b’hekk l-FEPS sempliċiment qiegħda 
tagħti appoġġ minflok ma tmexxi (“[...] li toffri perspettiva għad-dibattiti tagħna fir-
Renju Unit”; “Tista’ sserraħ fuq [FEPS], aħna kuntenti ħafna li nagħmlu parti, biex 
nikkontribwixxu kemm nistgħu”). Fil-fatt, bl-eċċezzjoni taż-żewġ “indirizzi 
internazzjonali” b’total ta’ madwar nofs siegħa matul il-ġurnata kollha, il-
parteċipazzjoni tal-kelliema Ewropej f’diversi sessjonijiet ma kellhiex rwol 
determinanti sostantiv, u fi kwalunkwe każ tfasslet biex tipprovdi pariri u appoġġ fl-
aġendi politiċi tal-Labour Party tar-Renju Unit b’esperjenza Ewropea, u effettivament 
hekk għamlet. Għalhekk, l-FEPS ma użatx il-preżenza tagħha fl-attività biex ittejjeb id-
dibattitu dwar kwistjonijiet ta’ politika Ewropea jew l-integrazzjoni Ewropea, iżda 
pjuttost ingranat esperjenzi Ewropej (“l-aħjar prattiki”) għall-użu fil-politika tar-Renju 
Unit. B’konsegwenza ta’ dan, il-kelliema Ewropej ma mmodifikawx il-kontenut 
iċċentrat fuq ir-Renju Unit u n-nuqqas ta’ tmexxija sostantiva mill-FEPS.  

 
(35) L-għan u l-kontenut tal-ktieb mhumiex differenti. Skont il-Ftehim Qafas, dan kien 

maħsub li jippreżenta “inizjattivi ta’ politika minn madwar l-Ewropa li aħna 
nirrakkomandaw li jiġu adottati mil-Labour Party tar-Renju Unit fil-perjodu ta’ qabel 
l-elezzjoni li jmiss”. U fil-fatt, matul din il-pubblikazzjoni, il-politiki minn ġewwa l-UE 
huma ppreżentati biss għall-finijiet tal-Labour Party tar-Renju Unit. B’mod aktar 
speċifiku, kif jindika t-test li jakkumpanjah fuq is-sit web tal-FEPS, l-introduzzjoni tal-
ktieb li nkiteb mill-awturi tal-Fabian Society, kif ukoll il-kelma ta’ wara fil-ktieb innifsu 
jikkonfermaw li dawn il-kapitoli ta’ politika huma mfassla apposta bħala 
rakkomandazzjonijiet biex jintużaw b’mod dirett mil-Labour Party tar-Renju Unit fil-
programm tiegħu u għal “[omissis] u t-tim tiegħu” fl-istadju tal-implimentazzjoni tal-

politika attwali. L-informazzjoni fattwali tal-FEPS dwar is-suċċess tal-ktieb tkompli 
tappoġġja l-għoti ta’ vantaġġ lil-Labour Party tar-Renju Unit. 

 
(36) B’hekk, l-FEPS ipprovdiet finanzjament għal attività li tikkonsisti f’pariri u appoġġ 

għall-“programm għall-poter tal-Labour Party tar-Renju Unit” (ara l-Ftehim Qafas), 
permezz ta’ konferenza u ktieb. B’dan, l-FEPS tat vantaġġ speċifiku lil-Labour Party 
tar-Renju Unit li bbenefika - kemm permezz tal-MPs tiegħu kif ukoll permezz ta’ 
delegati oħra li attendew il-konferenza, u permezz tal-ktieb li sar disponibbli għall-
pubbliku aktar tard - minn pariri u appoġġ bla ħlas għall-“perkors għall-poter” tiegħu 
f’firxa ta’ oqsma ta’ politika li kienu rilevanti fil-politika tar-Renju Unit dak iż-żmien. 
Dan jikkostitwixxi finanzjament indirett mill-FEPS ta’ partit politiku, kif ipprojbit mill-
Artikolu 22(2) tar-Regolament (UE, Euratom) Nru 1141/2014.  

 
(37) F’dan il-kuntest, l-Awtorità qieset ukoll l-argumenti ppreżentati mill-FEPS fir-rigward 

tan-natura ipotetika ta’ elezzjoni mill-perspettiva taż-żmien tal-konferenza f’Jannar 
2023, u għalhekk tan-nuqqas allegat ta’ finanzjament tal-“elezzjonijiet” jew tal-
“kandidati”. F’dan ir-rigward, l-Awtorità tinnota li l-għan tal-konferenza kien li 
tikkontribwixxi għad-dibattiti tal-pjattaforma politika tal-Labour Party tar-Renju Unit 
biex ikun lest għall-elezzjonijiet. Barra minn hekk, kemm ir-reġistrazzjonijiet tal-
konferenza kif ukoll il-ktieb baqgħu pubblikament disponibbli matul il-perjodu kollu, 
b’dan tal-aħħar anke b’referenza espliċita tal-FEPS għall-elezzjonijiet li ġejjin tar-
Renju Unit. Fi kwalunkwe każ, fejn jiġi stabbilit il-finanzjament indirett ta’ partit 
politiku, jew li jaqbeż il-kompiti elenkati fil-punt 4 tal-Artikolu 2 tar-Regolament (UE, 
Euratom) Nru 1141/2014, - kif inhuma t-tnejn f’dan il-każ - il-ksur ma jiġix ikkontestat 
jekk l-attività ma tkunx seħħet f’kuntest elettorali jew għal skop elettorali. 

 
(38) Fid-dawl tal-oġġezzjoni mill-FEPS li tgħid li l-Fabian Society, u mhux il-Labour Party 

tar-Renju Unit, kienet parti għall-Ftehim Qafas, għandu jiġi mfakkar li l-finanzjament 
indirett ukoll huwa kopert mill-Artikolu 22(2) tar-Regolament (UE, Euratom) Nru 
1141/2014, u għalhekk il-fatt li s-sieħeb ta’ kooperazzjoni immedjata seta’ kien il-
Fabian Society ma jipprevjenix li l-vantaġġ effettiv kien tal-Labour Party tar-Renju 
Unit. Dan huwa minnu b’mod partikolari fiċ-ċirkostanzi tal-attività li qed tiġi 
kkunsidrata hawnhekk, peress li l-Ftehim Qafas, is-Segretarju Ġenerali tal-Fabian 
Society fil-kliem introduttorju tiegħu għall-konferenza u l-ktieb kollha jistabbilixxu 
rabta bi skop bejn ir-riżultati tal-attività u l-pjattaforma ta’ politika tal-Labour Party tar-
Renju Unit li għandha tkun “lesta fi kwalunkwe ħin” għall-elezzjonijiet. Fi kwalunkwe 
każ, anke jekk il-Fabian Society bħala tali kienet il-benefiċjarju, dan bl-istess mod ikun 
jikkostitwixxi ksur tal-Artikolu 22(2) tar-Regolament (UE, Euratom) Nru 1141/2014, 
li jipprojbixxi l-finanzjament dirett ta’ fondazzjonijiet oħra, irrispettivament minn jekk 
humiex organizzazzjonijiet membri ta’ fondazzjoni politika Ewropea jew le.  

 
iii) Konklużjonijiet tal-Artikolu 22(2) tar-Regolament (UE, Euratom) Nru 1141/2014 
 
(39)  Fid-dawl ta’ dan ta’ hawn fuq, ġie stabbilit ksur tal-Artikolu 22(2) tar-Regolament (UE, 

Euratom) Nru 1141/2014, peress li l-kompiti elenkati b’mod eżawrjenti fil-punt 4 tal-
Artikolu 2 tiegħu nqabżu, u peress li l-mezzi finanzjarji pprovduti ammontaw għal 
finanzjament indirett tal-Labour Party tar-Renju Unit permezz tal-Fabian Society. Kull 
waħda minn dawn iż-żewġ sejbiet waħedha kienet tkun diġà biżżejjed biex jiġi stabbilit 
il-ksur tal-Artikolu 22(2) tar-Regolament (UE, Euratom) Nru 1141/2014.  

c) Nuqqas ta’ miżuri korrettivi 
 
(40)  L-FEPS ma użatx l-opportunità li tieħu miżuri korrettivi, kif previst mill-Awtorità 

f’konformità mal-Artikolu 29(1) tar-Regolament (UE, Euratom) Nru 1141/2014 bl-ittra 
tagħha tal-5 ta’ Novembru 2024, bi skadenza raġonevoli sas-6 ta’ Diċembru 2024. L-
FEPS ma ppruvat tirkupra l-ebda ammont mill-Fabian Society fir-rigward tal-attività 
tal-2023, u lanqas ma offriet jew implimentat xi miżura finanzjarja oħra, jew tneħħi 
mis-sit web tagħha l-proċedimenti tal-konferenza jew tal-ktieb. B’mod partikolari, it-
tisħiħ tar-rabta viżibbli bejn il-ktieb kif ippubblikat u l-konferenza, li l-FEPS ħabbret li 
wettqet ex post, ma jirrimedjax il-qbiż tal-kompiti tal-fondazzjoni politika Ewropea jew 
il-finanzjament indirett ta’ partit politiku. Barra minn hekk, il-kanċellazzjoni tal-
parteċipazzjoni finanzjarja tal-FEPS fl-iterazzjoni tal-2025 tal-Konferenza tas-Sena l-
Ġdida tal-FEPS u l-Fabian Society imħabbra mill-FEPS ma tirrimedjax il-finanzjament 
tal-attività tal-2023, iżda tikkonċerna biss il-kwistjoni potenzjali ta’ okkorrenza mill-
ġdid. Skont l-Artikolu 29(2) tar-Regolament (UE, Euratom) Nru 1141/2014, l-Awtorità 
kellha għalhekk tieħu deċiżjoni dwar is-sanzjoni xierqa f’konformità mal-Artikolu 27 
tiegħu.  

 
d) Tip u ammont ta’ sanzjoni  
 
(41) F’konformità mal-Artikolu 27(2)(b)(ii) tar-Regolament (UE, Euratom) Nru 1141/2014, 

tapplika sanzjoni finanzjarja għal ksur kwantifikabbli f’każ ta’ nuqqas ta’ konformità 
mal-Artikolu 22 tiegħu. Kif jinqara b’mod konġunt mal-Artikolu 27(4)(b) tar-
Regolament (UE, Euratom) Nru 1141/2014, l-ammont tiegħu għandu jkun 100 % tas-
“somom irregolari riċevuti”. Jekk jiġi applikat metodu tal-valur tas-suq għall-
komputazzjoni tagħha, għandha tiġi kkunsidrata sanzjoni ogħla b’mod sinifikanti mill-
finanzjament ipprovdut b’mod nominali mill-FEPS għall-attività. Fil-fatt, minbarra l-
ispejjeż loġistiċi bħall-kiri tal-kmamar, l-ivvjaġġar, l-istampar u l-konsenja tal-ktieb, 
iridu jitqiesu r-rati tas-suq għas-servizzi mogħtija mill-konsulenti tal-politika impjegati. 
Madankollu, tali metodu tal-valur tas-suq jista’ jirriżulta, fil-kuntest speċifiku tal-
attivitajiet politiċi, f’inċertezzi konsiderevoli u f’eżiti potenzjalment eċċessivi fid-dawl 
tal-ksur. Dan ikun inkonsistenti mal-prinċipju tal-proporzjonalità, li huwa rilevanti 
għal-livell ta’ sanzjoni kif ikkonfermat mill-premessa 31 tar-Regolament (UE, 
Euratom) Nru 1141/2014. Barra minn hekk, l-Artikolu 27 tar-Regolament (UE, 
Euratom) Nru 1141/2014 għandu jiġi interpretat b’mod li huwa konsistenti mad-
definizzjoni tal-ksur kwantifikabbli sottostanti, li fil-każ ta’ finanzjament indirett huwa 
relatat mal-“għoti ta’ vantaġġ” (ara s-Sentenza tal-Qorti Ġenerali msemmija aktar ’il 
fuq fil-punt 20), u b’hekk jiffoka fuq l-oriġinatur tal-vantaġġ. Għalhekk, l-ammont ta’ 
sanzjoni li jirriżulta mill-Artikolu 27(4)(b) tar-Regolament (UE, Euratom) Nru 
1141/2014 kif applikat għall-ksur tal-Artikolu 22 tiegħu huwa l-ammont nominali tal-
finanzjament ipprovdut għall-attività. L-ammont korrispondenti rrapportat mill-FEPS 
huwa ta’ EUR 35 960.09, li 100 % minnhom għalhekk huwa l-livell ta’ sanzjoni 
applikabbli. 

 
e) Konsegwenzi oħra 
 
(42) Din id-deċiżjoni hija mingħajr preġudizzju għal kwalunkwe deċiżjoni jew miżura tal-

uffiċjal awtorizzanti kompetenti jew tal-awtoritajiet nazzjonali, fil-mandati rispettivi 
tagħhom. 

(43) F’konformità mal-Artikolu 32(1)(g) tar-Regolament (UE, Euratom) Nru 1141/2014, 
id-dettalji ta’ din id-deċiżjoni u r-raġunijiet għaliha għandhom jiġu ppubblikati fuq sit 
web maħluq għal dak il-għan, filwaqt li jitqies ir-Regolament (UE) 2018/1725 tal-
Parlament Ewropew u tal-Kunsill tat-23 ta’ Ottubru 2018 dwar il-protezzjoni ta’ 
persuni fiżiċi fir-rigward tal-ipproċessar ta’ data personali mill-istituzzjonijiet, korpi, 
uffiċċji u aġenziji tal-Unjoni u dwar il-moviment liberu ta’ tali data, u li jħassar ir-
Regolament (KE) Nru 45/2001 u d-Deċiżjoni Nru 1247/2002/KE (ĠU L 295, 
21.11.2018, p. 39). 

ADOTTAT DIN ID-DEĊIŻJONI: 
 

Artikolu 1 
 
1.  Għandha tiġi imposta sanzjoni finanzjarja fuq il-Fondazzjoni għall-Istudji Progressivi 

Ewropej f’konformità mal-Artikolu 27(2)(b)(ii) tar-Regolament (UE, Euratom) Nru 
1141/2014. 

 
2. L-ammont ta’ sanzjoni applikabbli għandu jkun ta’ EUR 35 960.09. 
 
 

Artikolu 2 
 
Il-Fondazzjoni għall-Istudji Progressivi Ewropej, Avenue des Arts 46, 1000 Brussell (il-
Belġju), hija d-destinatarju ta’ din id-deċiżjoni. 
 

Artikolu 3  
 
It-test ta’ din id-deċiżjoni għandu jiġi ppubblikat fuq is-sit web tal-Awtorità wara li jiġu redatti 
l-ismijiet tal-persuni fiżiċi li jidhru fiha. 

 
Artikolu 4 

 
Din id-deċiżjoni għandha tidħol fis-seħħ fil-jum tan-notifika tagħha lill-Fondazzjoni għall-
Istudji Progressivi Ewropej. 
 
 
Magħmul fi Brussell, fl-24 ta’ Jannar 2025. 
 

Għall-Awtorità għall-Partiti Politiċi Ewropej u  
l-Fondazzjonijiet Politiċi Ewropej 

Id-Direttur     
 
 
         Pascal Schonard 
 

Tinġibed l-attenzjoni tal-Fondazzjoni għall-Istudji Progressivi Ewropej lejn l-Artikolu 35 tar-
Regolament (UE, Euratom) Nru 1141/2014:  

“Dritt ta’ appell 

Deċiżjonijiet meħuda skont dan ir-Regolament jistgħu jkunu s-suġġett ta’ proċedimenti tal-
qorti quddiem il-Qorti tal-Ġustizzja tal-Unjoni Ewropea, f’konformità mad-dispożizzjonijiet 
rilevanti tat-TFUE.” 


